
КОНДАК, глас 8
Серде ́чная о ́чи, досточу ́дне, ко го ́споду впери ́в и теле ́с-
ныя стра ́сти из ко ́рене исторга ́я, неболе ́зненную жизнь 
в боле ́знех восприя ́л еси ́, преподо ́бне, боле ́знем же лю ́-
тым дае ́ши исцеле ́ние прося ́щим с ве ́рою у тебе ́, те ́мже 
мо ́лим тя, досточу ́дне, исцели ́ на ́ша боле ́зни душе ́вныя 
и теле ́сныя, да зове ́м ти: ра ́дуйся, Иа ́кове Богому ́дре, 
о ́тче наш.

МОЛИТВА
о преподо ́бне и Богому ́дре о ́тче наш Иа ́кове! Ве ́мы, 
я ́ко с ли ́ки А нгельскими и все ́ми святы́ми предстои ́ши 
при ́сно Престо ́лу го ́спода Вседержи ́теля и ве ́лие и ́маши 
к Нему ́ дерзнове ́ние моли ́тися о всех, с ве ́рою и умиле ́н-
ными слеза ́ми в по ́мощь тя призыва ́ющих. Не премолчи ́ 
у ́бо, вопия́ за ны, недосто́йныя, ко го ́с поду Бо ́гу, да от-
врати ́т гнев Свой, пра́ведно за беззако́ния на ́ша на ны 
дви ́жимый, и да изба ́вимся вся ́ких скорбе ́й, бед же и на-
па ́стей и злых обстоя ́ний и благоче ́стно поживе ́м в ны ́-
нешнем ве ́це, ходя ́ще в за ́поведех и оправда ́ниих гос-
по ́дних непоро ́чно. о преблаже ́нне и Боголюбе ́зне о ́тче 
наш Иа ́кове! Умоли ́ го ́спода, да не оскуде ́ют в стране ́ 
на ́шей и ́стинные ревни ́тели и ́ноческаго жития ́ и подра-
жа ́тели свято ́му и Богоуго ́дному житию ́ твоему ́; сохра-
ни ́ предста ́тельством твои ́м к Бо ́гу страну ́ на ́шу от огня ́, 
гла ́да, меча ́, наше ́ствия иноплеме ́нных и от вся ́каго зла 
и всем, с ве ́рою и любо ́вию притека ́ющим к тебе ́, ис-
проси ́ у го ́спода Бо ́га грехо ́в проще ́ние, телесе ́м здра ́-
вие, исправле ́ние грехо ́внаго жития ́ и ве ́чное спасе ́ние, 
да с тобо́ю и все ́ми святы́ми сподо́бимся прославля́ти 
в Тро ́ице сла ́вимаго Бо ́га, отца ́ и Сы ́на и Свята ́го Ду ́ха, 
во веќи веков́. Амин́ь.

ПрИлоЖенИе

ЖИТИЕ  
ПРЕПОДОБНОГО ИАКОВА 
ЖЕЛЕЗНОБОРОВСКОГО

Ниже приводятся тексты Жития согласно двум известным спискам (по со-
держанию очень близким, но различающимся многочисленными мелкими де-
талями): 
– Рукописный сборник-конволют конца XVIII – начала XIX века: отдел руко-

писей Российской национальной библиотеки (оР РНБ), фонд 775 (собрание 
А. А. Титова), № 3800, л. 50–55; полуустав, на л. 52об–55 имеющий черты 
курсива;

– Рукописный сборник «Костромская Вивлиофика, или Собрание старинных 
грамот, разных рукописей, служащих к пояснению археологии и истории 
Костромского края» второй трети XIX века, составленный протоиереем 
Михаилом Диевым (из Костромского государственного историко-архитек-
турного и художественного музея-заповедника в настоящее время передан 
на хранение в Церковный историко-археологический музей Костромской 
епархии): КМЗ КоК 24738, с. 113–122, гражданский рукописный шрифт.
Тексты приводятся в современном написании (это относится и к употреб-

лению прописных букв), с сохранением некоторых особенностей рукописей. 
Начало каждого листа или страницы обозначено соответственно как (л. NN), 
(с. NN). Примечания публикатора вынесены в конец текста и обозначены циф-
рами.

ОР РНБ, ф. 775, № 3800, л. 50-55
(л. 50)

Месяца маия в 5-й1 день, житие преподобнаго отца нашего 
Иакова игумена Железноборовскаго чудотворца

Сей преподобный отец наш Иаков рождение имея от предел града 
Костромы, от благоверну родителю, по реклу Аносовых, от святыя ку-
пели храним бысть и до исхода души своея, воспитан же быв в добре 
наказании, и Божественным книгам научився, и еще юн сый телом, 
старец многолетний разумом превзыде; игры же или смехотворных 
словес, якоже обычай детям, вельми не любляше, сладских же брашен 
отнюдь не ядяше. Видеста же родители воздержание его, и в печали 
беста о сем, и едино рекоста ему: не мози, чадо, скорбети нас, не яде-
нием плоть свою изнуряти, да не в болезнь впадеши, еще юну ти сущу, 

и нам печаль наносиши зрением лица твоего. Благоразу(л. 50об)мный 
же отрок тихим гласом отвеща им, якоже имей обычай: аз убо много 
писания прочет, не обретох же родителей своему чаду злосоветую-
щих, якоже вы мне совещаваете: брашно бо и питие не поставит нас 
пред Богом. якоже великий Павел глаголет, не2 токмо пост и молитва 
и всенощное стояние. Воспомяните же и сие, колико бысть от Адама 
праотца нашего человек: не вси ли умроша и с перстию смесишася, 
что же и пророк рече: человек суете уподобися, дние его яко сень пре-
ходят. А иже Богу угодившии добрым житием и кровь свою за Христа 
пролиявшии, любве ради Его, мира отвергшии и Тому последовавшии, 
получиша от Него Небесное Царство и неизреченныя блага, и сего 
ради от нас прославляеми суть и блажими, темже, аще Богу помог-
шу (л. 51) ми, потщуся наследник их явитися. Видеста же родители 
его и почудишася о ответе отрока, и тако остависта его в своей воли 
жити. По сих же не много пожиста родители его, и от мало времен-
наго жития сего преставися. Блаженный же отрок, проводя я честно, 
отпев надгробная. По смерти же их, больми любовию Божественною 
разгоревся, яко никем возбраняем бысть, и имение родителей своих 
раздаде нищим, сам же свободу улучив, абие оставляет мир и от’иде 
ко святому отцу Сергию в монастырь, нарицаемый Радонеж, и моли 
святаго, да облечет его во иноческий чин, и тамо от него пострижеся 
и бысть монах искусен. И бе выну в посте и молитве пребывая, по-
винуяся во всем наставнику своему и всеми добродетельми и сми-
ренномудрием желая небесныя доброты прияти от Бога, и (л. 51об) 
проходя вся монастырския службы и всеми любим бысть за велие его 
смирение, и многа искушения претерпе от бесов, и абие от толя свя-
тый над страстьми воцарися. И по сем наставлением учителя своего 
Сергия от’иде от3 обители святаго, прием благословение в прежде ре-
комый града Костромы пределы в далее седмидесять поприщ на се-
верную страну, а от града галича тридесят поприщ на запад. Прииде 
в весь некую Железный Борок и испроси у жителей веси тоя место 
на пребывание. они же повелеша ему – и Божиим наставлением об-
рете место близ реки Тебзы на брезе, и мало святый почи от пути, 
и виде святый осияние Святаго Духа и возстав вельми возвеселися 
и воздвиже крест на том месте, по времени же и келлию (л. 52) малую. 
И живущии ту человецы веси тоя прихождаху к нему благословения 
ради, и даяху ему потребная приносящ[...]4 святому. Святый же по-
дая им благословение, сам же пребывая в посте и молитвах к Богу 
день и нощь, и труждашеся рукама своима, секуще лес и копая землю. 
И начаша людие приходити к нему пользы ради, инии же и моля-
ху его, еже сожительствовати с ним. он же неленостно приходящия 
к нему приимаше. Созда же прежде дом молитвенный во имя чест-
наго и славнаго Пророка Предтечи Иоанн[а], честнаго и славнаго его 
Рождества, и обитель устрои, еже есть и доныне благодатию Христо-
вою. Собрашашеся же к нему инок множество, и тако общее житие 

составив, и заповеда ничто же своим звати, но вся обща имети, гла-
голя к ним: терпите, братия, лютыя скорьби и болезни и обрящите 
покой душам вашим. И тако по вся дни утверждаше христо(л. 52об)
именитое стадо, и бяху подражающе святаго послушанием и верою, 
и жестокому житию ревнующе, по мере силы своея, не яко предста-
теля, но яко на Ангела Божия взирающе, и во всем бяху повинующеся 
тому, темже и даром пророчествия почтен бысть. И некогда бывшу 
святому Иакову на Москве и в то время родися великому князю Ва-
силию Димитриевичу сын князь великий!5 Прежде же рождения его 
матери его великой княгине Софие Витофтомне, в болезни велици 
сущи, яко к концу приближитися. Великий же князь вельми о том 
скорбяше, и посла к преподобному Иакову, да помолит Бога о кня-
гине его, да будет ей живот. Святый же сице пославшему отвещах, 
да молит великомученица Логгина, понеже той ходатай и молебник 
всему роду их. (л. 53) А о княгине своей да не скорбит: се бо днесь 
родит сына, наследника ему, еже и бысть по проречению его. В то же 
время, егда родися отроча, духовник великаго князя, священник в мо-
настыре Святаго Спаса, стоя на молитве, и се прииде к нему некто 
незнаем и рече, великому князю нарцы имя Василий. он же скоро 
изыде из келлии и пойде тако с монастыря и сретоша его послан-
ники по него, яко да шед просветит молитвою великую княгиню; бе 
бо роди сына, и да наречет имя ему, он же вопроси всех, кто прежде 
приходил по него, и никтоже обретеся звавый его, и вси дивиша-
ся, и от того наипаче держа веру великий князь ко святому Иакову 
(л. 53об) и имея его, яко единаго от пророк, и вдаде великий князь мо-
настырю святаго Иакова села, и пажити, и милостиню многу на соз-
дание святыя обители, и паки прихождаше святый в обитель, нося 
мир и благословение, наказуя и уча ученики своя о господе, по чину 
монашескому жити и по уставу святых отец. Многа сия и ина живота 
в чудесе своем чудодействоваше. По сем же паки плениша агаряне 
град Кострому и окрестныя веси, и множество людей оружием по-
биша, а иных мечи изсекоша, иных же в плен отведоша с женами 
и с детьми. град же Кострому огню предаша. Святый же с братиею 
уклонишася во внутреннюю пустыню. И паки прииде в обитель и на-
чаша труды к трудом полагати, и ину церковь воздвиже во имя иже 
во святых отца (л. 54) нашего Николая Мирликийских чюдотворца [и] 
трапезу, и ископа в обители труды6 своима рукама и воду довольну 
на потребу братии, и во время глада многия маломощныя препита 
и иныя добродетели исправив и многи чудеса сотворив, и умолен 
быв от братии, и поставляется во игумена, от великаго же святите-
ля Ионы митрополита благословение восприя; и того учение положи 
в сердцы своем и того нраву последуя, пощением страданми утвер-
дився, приятелище бысть Духу Пресвятому; и учении своими всех 
ученик научил еси ходити по истинному пути спасенному. Жив же 
святый лета довольна и в добром воздержании и трудех, и добре упас 



Житие преподобного Иакова Железноборовского 123

о Христе собранное стадо и пажить духовную возведе их, (л. 54об) 
и купножитель божественному Сергию быв, и многия добродетели 
и чудеса сотворив о Христе, и в старости добре в болезнь телесную 
впад, и призва братию, поучив их и наказав добре от Божественных 
писаний. Еже имети чистоту телесную, и братолюбие и смирение 
украшатися, посту и молитве прилежати. И паки постави им некоего 
игумена в свое место от учеников своих, и всем от братии заповеда 
в послушании пребывати у игумена и хранити чин церковный не-
мятежно, и потом вся монастырская, славу же и честь жития сего 
ни во что вменяти, вместо бо сих еже от Бога благо наслаждения. 
Сия же и ина многа изрек же о пользе и в самый час исхода своего 
Животворящих Таин причастися, и братию благословив, святую свою 
и священную душу господеви (л. 55) предаде в лето 6959, месяца маия 
в пятый день в субботу, при державе великаго князя Василия Васили-
евича, и при преосвященном Ионе митрополите: положено же бысть 
честное и трудолюбивое тело его на одре честно, лики инок обстоимо, 
псалмы и песньми надгробными провожено, бяше же лице его светло, 
не яко обычай есть мертвым. Но яко спящу показующу его душевную 
чистоту иже от Бога мздовоздаяния трудов его, и положены быша 
честныя мощи его в монастыре, в немже подвизашеся и основа, чест-
ныя же мощи его многая и различная изцеления источают с верою 
приходящим и до нынешняго дне в славу Христу Богу нашему, тво-
рящему великая и преславная чудеса, и по преставлении угодники 
Своими. Емуже слава ныне и присно и во веки веков. Аминь.

ПРИМечаНИя:
1 Здесь и далее в публикации используемая в оригинале буквенная цифирь за-

менена арабскими цифрами.
2 Так в тексте.
3 иде от – надписано над строкой.
4 окончание слова нечитаемо, поскольку край листа оборван.
5 Так в тексте.
6 очевидная описка, должно быть: пруды

КМЗ КОК 24738, с. 113–122
(с. 113) 

Житие преподобнаго Иакова, игумена Железноборовскаго

Сей преподобный Иаков рождение име от предел града Костро-
мы, от благоверну родителю, по реклу Аносовых, от святыя купели 
храним бысть до исхода души своея, воспитан же быв в добром на-
казании, и Божественным книгам изучився, и еще юн сый телом, 
старцов многолетних разумом превзыде; игры же или смехотвор-
ных словес, якоже обычай детям, вельми не любляше, сладских же 
брашен отнюдь не ядяше. Видеста же родители воздержание его, 

и в печали беста о сем, и един1 рекоста ему: не моги, чадо2, скорбети 
нас, не ядением плоть свою изнуряти, да не в болезнь впадеши, аще 
юну ти сущу и нам печаль наносиши3 зрением лица твоего. Благо-
разумный же отрок тихим гласом отвеща им, якоже имея обычай: 
аз убо много писания прочет, (с. 114) не обретох же родителей своему 
чаду злосоветующих, якоже вы совещаваете: брашно и питие не по-
ставит нас пред Богом, якоже и великий Павел глаголет, но токмо 
пост и молитва и всенощное стояние. Воспомяните же и сие, колико 
бысть от Адама праотца нашего человек, не вси ли умроша и с пер-
стию смесишася? Что же и пророк рече: человек суете уподобися, 
дние его яко сон преходят. А иже Богу угодившии добрым житием 
и кровь свою за Христа пролияша, любы ради Его, мира отвергшии 
и Тому последовавшии, получиша от Него Небесное Царство и неиз-
реченныя блага. Сего ради от нас прославляеми суть и блажими. Тем-
же, аще Богу помогшу ми, по[т]щуся4 наследник их явитися. Видеста 
же сие родители его, почудишася о ответе отрока. И тако оставиша 
его в своей воли жити5. По сих же не (с. 115) много пожиста роди-
тели его, и от маловременнаго жития сего преставися. Блаженный 
же отрок, проводя я честно, отпев надгробная, по смерти их, больше 
любовию Божественною разгоревся, яко никем возбраняем бысть, 
имение родителей своих разда нищим, сам же свободу улучив, абие 
оставляет мир и отъиде ко святому отцу Сергию в монастырь, нари-
цаемый Радонеж, и моли святаго, да облечет его во иноческий чин. 
И тамо от него пострижеся и бысть монах искусен. И бе выну6 в посте 
и молитве пребывая, повинуяся во всем наставнику своему и всеми 
добродетельми и смиренномудрием желая небесныя доброты прияти 
от Бога, и проходя все монастырския службы и всеми любим бысть 
за велие его смирение и много (с. 116) искушения претерпе от бесов, 
а абие оттоле святый над страстьми воцарися. И по сем наставлени-
ем учителя своего Сергия отъиде от обители святаго, прием благо-
словение в прежде рекомые града Костромы пределы в далее сед-
мидесяти поприщ на северную страну, а от града галича тридесят 
поприщ на запад. Прииде в весь некую Железный Борок и испроси 
у жителей веси тоя место на пребывание. они же повелеша ему и Бо-
жиим наставлением обрете место близ реки Тебзы на брезе. И мало 
почий святый от пути, и виде святый осияние Святаго Духа, и воз-
став вельми возвеселися и воздвиже крест на том месте, по времени 
же и келлию малую. И живущии ту человецы веси тоя прихождаху 
к нему благословения ради, и даяху ему потребная. Святый же подая 
им (с. 117) благословение, сам же пребывая в посте и молитвах к Богу 
день и нощь и труждашася рукама своима, секуще лес и копая землю. 
И начаша людие приходити к нему пользы ради, инии же моляху его, 
еже сожительствовати с ним. он же не леностно приходящия к нему 
приимаше. Созда же прежде дом молитвенный во имя честнаго Про-
рока Предтечи Иоанна, славнаго его Рождества, и обитель устрои, 

еже есть и доныне благодатию Христовою. Собрашашеся к нему инок 
множество, и тако общее житие состави, и заповеда ничто же своим 
звати, но вся общая имети, глагола к ним: терпите, братия, лютыя 
скорьби и болезни и обрящите покой душам вашим. И тако по вся 
дни утвер[ж]даше христоименитое стадо. И бяху подражающе свя-
таго послушанием и верою, и жестокому7 житию ревнующе, по мере 
силы (с. 118) своея, не яко предстателя, но яко на Ангела Божия взира-
юща, и во всем бяху повинующеся тому. Темже и даром пророчества 
почтен бысть. Некогда бывшу святому Иакову на Москве и в то время 
родися великому князю Василию Димитриевичу сын князь великий. 
Преж еже8 рождения его матере име великой княгине Софии9 Витов-
товне, в болезни велице сущей, яко к концу приближитися. Великий 
же князь вельми о том скорбяше, и посла к10 преподобному Иакову, 
да помолит Бога о княгине его, да будет ей живот. Святый же сице 
пославшему отвеща: «да11 молит великомученика Логгина, понеже 
той ходатай всему роду их, а о княгине своей да не скорбит: се бо 
днесь родит сына, наследника ему». Еже и бысть по проречению его. 
В то же время, егда родися (с. 119) отроча, духовник великаго князя, 
священник в монастыре Святаго Спаса, стоя на молитве, и се прииде 
к нему некто незнаем и рече: «Великому князю нарцы имя Василий». 
он же скоро изыде из келлии и пойде тако с монастыря и сретоша 
его посланники по него, яко да шед просветит молитвою великую 
княгиню; бе бо роди сына, и да наречет имя ему. он же вопроси всех, 
кто прежде приходил по него и никтоже обретеся зовый его. И вси 
дивишася, и от того наипаче держа веру великий князь ко святому 
Иакову и имея его, яко единаго от пророк, и вдаде великий князь мо-
настырю святаго Иакова села12, и пажити, и милостину многу на соз-
дание святыя обители. И паки прииде святый в обитель, нося мир 
и благословение, наказуя и уча13 ученики своя о господе, по чину мо-
нашескому жити и по уставу святых отец. Многа же (с. 120) и ина чу-
деса в животе своем чудодействоваше. По сем же паки плениша ага-
ряне град Кострому и окрестныя веси, и множество людей оружием 
побиша, а иных мечи изсекоша, иных же в плен отведоша с женами 
и детьми. град же Кострому огню14 предаша. Святый же с братиею15 
уклонишася во внутреннюю пустыню. И паки прииде в обитель и на-
чаша труды к трудом прилагати. И ину церковь воздвиже во имя иже 
во святых отца нашего Николая Мирликийских чюдотворца и трапезу 
и ископа в обители пруды своима рукама и воду довольну на потребу 
братии. И во время глада многия маломощныя препита и иныя16 до-
бродетели исправи и многи чудеса сотвори. И умолен быв от братии, 
поставляется во игумена, от великаго святителя Ионы митрополита 
благословение восприя; и того учение поло(с. 121)жи в сердце своем 
и того нраву последуя, пощением и страданьми утвердився, прияте-
лище бысть Духу Пресвятому; и учении своими всех ученик научи 
ходити по истинному пути спасеному. Жив же святый лета доволь-

на в добром воздержании и трудех, добре упас о Христе собранное 
стадо и на пажить духовную возведе их и купножитель божествен-
ному17 Сергию быв. Многия добродетели и чудеса сотворив о Христе, 
в старости добрей в болезнь телесную впаде, и призва братию, поучив 
их и наказав добре от Божественных писаний, еже имети чистоту 
телесную, братолюбием и смирением укреплятися, посту и молитве 
прилежати. И постави им игумена в свое место некоего от ученик 
своих, всем от братии заповеда18 в послушании пребывати у игуме-
на и хранити чин церковный немятежно, таже вся монастырская19, 
славу20 (с. 122) и честь мира сего ни во что вменяти, вместо же сих 
искати еже от Бога благо наслаждения. Сия же и ина многа изрек 
о пользе душевней и в самый час исхода своего Животворящих Таин 
причастися, и братию благослови, святую и священную свою душу 
гос подеви предаде в лето 695921, месяца маия в пятый день в суб-
боту, при державе великаго князя Василия Василиевича, и при Ионе 
митрополите. Положено бысть трудолюбивое22 тело его на одре чест-
но, лики инок обстоимо, псалмы и песньми надгробными провожено. 
Бяше же лице его светло, не яко обычай есть мертвым, но яко спящу 
и показующу его душевную чистоту и от Бога мздовоздаяния трудов 
его. Положены же честныя мощи его в монастыре, в немже подвиза-
шеся и егоже основа23. Честныя же мощи его многая и различная24 
изцеления источают с верою приходящим и до сего дне в славу Хрис-
ту Богу нашему. Аминь.

ПРИМечаНИя:
1 Неразборчиво, возможно: ... сем, не едино
2 Неразборчиво, возможно: чядо
3 Неразборчиво, прочтение предположительное.
4 Неразборчиво, возможно: ... ми, тщуся
5 Неразборчиво, возможно: ... воли идти
6 Неразборчиво, возможно: И бывъшу
7 Неразборчиво, прочтение предположительное.
8 Прежде иже той же рукой исправлено на Преж еже
9 Неразборчиво, возможно: Софие
10 Неразборчиво, возможно: ко
11 Здесь и далее кавычки имеются в оригинале текста.
12 Неразборчиво, возможно: сели
13 Неразборчиво, возможно: учя
14 Исправлено той же рукой из огию
15 Неразборчиво, возможно: с братию
16 Неразборчиво, возможно: иных
17 В оригинале с прописной буквы.
18 Неразборчиво, возможно: заповедая
19 Неразборчиво, возможно: монастырския
20 Третья буква слова исправлена той же рукой.
21 В оригинале также употребляются арабские цифры.
22 Из-за разлития чернил прочтение предположительное.
23 Неразборчиво, возможно: остави
24 Неразборчиво, возможно: многия и различныя

